
Milli qürur hissi duyduğumuz tarix

Xalqımızın azadlıq və müstəqillik 
mübarizəsi tarixinə qızıl hərflərlə həkk 
olunmuş 1918-ci il mayın 28-i hər bir 
Azərbaycan vətəndaşının milli qürur 
hissi duyduğu bir gündür. Əsrlərlə 
azadlıq və müstəqillik amalı ilə 
yaşayan Azərbaycan xalqı ötən əsrin 
əvvəllərində bu işıqlı may günündə 
arzusuna qovuşdu. Şərqdə ilk dəfə 
azad, demokratik, dünyəvi dəyərlərə 
söykənən parlamentli bir respublika-
nın yarandığı dünyaya bəyan edildi. 
Xalqımız 1918-ci il mayın 28-də çar 
Rusiyasının bir əsrdən artıq davam 
edən müstəmləkə əsarətindən azad 
oldu, Şərqin ilk demokratik respub-

likasının təməlini qoydu. Həmin gün 
Azərbaycan Milli Şurasının iclasında 
İstiqlal Bəyannaməsi qəbul edildi. 
Azərbaycan Xalq Cümhuriyyətinin 
qurulması XX əsrdə xalqımızın 
həyatında yeni bir mərhələ, tarixi 
hadisə oldu.

1997-ci ilin mayında Azərbaycan 
Xalq Cümhuriyyətinin elan olunması-
nın 79-cu ildönümünə həsr olunmuş 
təntənəli yığıncaqda ümummilli lider 
Heydər Əliyev 1918-ci ilə  qədər 
Cənubi Qafqazda, о cümlədən 
Azərbaycanda baş verən siyasi 
hadisələrə qiymət verərək qeyd edir: 
“Azərbaycan Xalq Cümhuriyyəti elan 
olunana qədər bu bölgədə mövcud 
vəziyyət son dərəcə mürəkkəb ol-
muşdur. Birinci dünya müharibəsi və 
onun nəticələri bu bölgəyə ağır təsir 
göstərmişdir”.

Heydər Əliyev Azərbaycan 
Xalq Cümhuriyyəti rəhbərləri 
barədə danışarkən demişdir ki, 
onlar öz cəsarətli fəaliyyətləri ilə 
Azərbaycanda ilk müstəqil dövlətin 
qurulması üçün güclü addımlar atdı-
lar. Xalqımıza müstəqillik ənənələri 
qoyub getdilər.

Azərbaycanın dövlət 
müstəqilliyinin bərpasının 11-ci 
ildönümünə həsr olunmuş təntənəli 
mərasimdə Azərbaycan Xalq 
Cümhuriyyətinin fəaliyyətinə xüsusi 
qiymət verən Heydər Əliyev demişdir: 
“Azərbaycan Xalq Cümhuriyyəti qısa 
zamanda çox işlər gördü. İlk dəfə 
olaraq müsəlman Şərqində demok-
ratik bir respublika yaratdı. İlk dəfə 
olaraq Azərbaycan xalqı müstəqil 
yaşamaq şəraitinin nə olduğunu hiss 
etdi, gördü”.

Azərbaycan Xalq Cümhuriyyətinin 
hakimiyyəti dövrü ölkəmizin çoxəsrlik 
dövlətçilik salnaməsinin ən par-
laq səhifələrindən birini təşkil edir. 
Azərbaycan Xalq Cümhuriyyətinin 
yaranması ilə milli dövlət quru-
culuğumuz bərqərar edilmişdir. 
Cümhuriyyətin yaradılmasında 
və ona rəhbərlik edilməsində 
M.Rəsulzadənin, F.Xoyskinin, 
N.Yusifbəylinin, Ə.Topçubaşovun, 
X.Xasməmmədovun, C.Hacinskinin, 
S.Mehmandarovun və digər milli 
istiqlal fədailərinin çox böyük rolu 
olmuşdur.

Cümhuriyyətin mövcudluğu ilə 
dövlətçilik tariximizdə ilk dəfə de-
mokratik prinsiplər əsasında fəaliyyət 
göstərən müstəqil Azərbaycan 
dövlətinin əsası qoyuldu. AXC-nin 
yaranması ilə Azərbaycanın ilk par-
lamenti və höküməti, dövlət aparatı 
təşkil edildi, bayrağı, himni və gerbi 
yaradıldı, ana dili dövlət dili elan edil-
di, maarif və mədəniyyətin inkişafına 
xüsusi diqqət yetirildi, Azərbaycanın 
ilk universiteti təsis olundu.

Heydər Əliyev Azərbaycan 
Xalq Cümhuriyyətinin bu qısa 
müddətdə gördüyü işləri yüksək 
dəyərləndirmişdir: “Bu respubli-
kanın yaranması və az müddətdə 
də olsa, yaşaması Azərbaycan 
xalqının dövlətçiliyinin bərpasında, 
Azərbaycanın dövlət müstəqilliyini 
əldə etmək yolunda, demokratik 
quruluş yaratmaq istiqamətində tarixi 
rol oynamışdır. Azərbaycan Xalq 
Cümhuriyyəti bir çox dəyərli işlər 
görmüş və Azərbaycanı bir müstəqil 
demokratik respublika kimi yaşatma-
ğa çalışmışdır”.

Uzun müddət, yəni so-
vet dövründə Azərbaycan Xalq 
Cümhuriyyətinin yaradıcıları və on-
ların fəaliyyəti qadağan olunmuşdu. 
İş о yerə gəlib çatmışdı ki, tarixçilərə 
Azərbaycan Xalq Cümhuriyyətinin 
adını çəkmək yasaq edilmişdi. 
Azərbaycan 1991-ci ildə öz dövlət 
müstəqilliyini elan etdikdən sonra 
Azərbaycan Xalq Cümhuriyyəti ilə 
bağlı bütün qadağalara son qoyul-
du. Azərbaycan Xalq Cümhuriyyəti 
dövrünün dövlət rəmzləri və himni 
bərpa olundu. Azərbaycan Xalq 
Cümhuriyyətinin bərpasına xü-
susi qiymət verən Heydər Əliyev 
bildirmişdir ki, biz ilk demokratik 
Cümhuriyyətin yaranması gününü 
əziz tutaraq, onu Azərbaycanın dövlət 
müstəqilliyi günü – Respublika Günü 
elan etmişik və bu, bizim milli bayra-
mımızdır.

Azərbaycan Xalq Cümhuriyyətinin 
süqutunun obyektiv səbəblərinin 
təhlilini verən Heydər Əliyev qeyd 
edirdi ki, güclü xarici müdaxilələrə 
məruz qalan Xalq Cümhuriyyəti 
belə şəraitdə yaşaya bilməzdi. 
Ümummilli lider vurğulayırdı ki, 
Xalq Cümhuriyyətinin süqutu 
onun rəhbərlərinin günahı deyil, 
Cümhuriyyətin süqutunun əsas 
səbəbi Sovet Qırmızı ordusunun 
Azərbaycana daxil olması və Cənubi 
Qafqazı işğal etməsi idi.

Azərbaycan Xalq Cümhuriyyətinin 
80 illiyinə həsr olunmuş təntənəli 
mərasimdə Heydər Əliyev iki ilə 
qədər fəaliyyət göstərmiş milli 
hökumətin dövlətçilik tariximizdə 
tutduğu yerə xüsusi qiymət verərək 
demişdir: “1918-ci ildə Azərbaycan 
Xalq Cümhuriyyətinin yaranması 
Azərbaycan xalqının həyatında 
tarixi hadisə olmuşdur və xalqımı-
zın dövlətçilik salnaməsinin parlaq 
səhifələrindən biridir”.

Ümummilli liderin SSRİ dövründə 
respublikada uğurla gerçəkləşdirdiyi 
siyasət xalqımızın tarixi-mədəni 
yaddaşını özünə qaytararaq, mil-
li mənlik şüurunu inkişaf etdirmiş, 
müstəqillik arzularının güclənməsinə 
və yenidən həqiqətə çevrilməsinə 
zəmin  yaratmışdır.

İstiqlal bəyannaməsinin elan 
edildiyi 1918-ci ilin 28 may tarixi 
ölkəmizdə Müstəqillik Günü kimi 
qeyd olunur. Azərbaycan Respubli-
kasının Prezidenti İlham Əliyev 16 
may 2017-ci il tarixdə Azərbaycan 
Xalq Cümhuriyyətinin 100 illik 
yubileyinin dövlət səviyyəsində 
geniş qeyd edilməsi haqqında 
sərəncam imzalamışdır. Eyni za-
manda, cənab  Prezidentin digər 
sərəncamı ilə  2018-ci il “Azərbaycan 
Xalq Cümhuriyyəti ili” elan olun-
muş, ölkəmizdə və xarici ölkələrdə 
Cümhuriyyətin 100 illiyinə həsr olun-
muş silsilə tədbirlər keçirilmişdi.

2018-ci ilin “Azərbaycan Xalq 
Cümhuriyyəti ili” elan edilməsi xal-
qımızın qədim və zəngin dövlətçilik 
tarixinə böyük ehtiramın əlamətidir. 
Şərqdə ilk demokratik respublika 
olan Azərbaycan Xalq Cümhuriyyəti 
xalqımızın dövlətçilik tarixində 
özünəməxsus dəyərlər miras qoy-
muşdur. 

Prezident İlham Əliyevin imzala-
dığı sərəncamda deyilir: “Azərbaycan 
Xalq Cümhuriyyəti zəngin dövlət qu-
ruculuğu təcrübəsi ilə milli dövlətçilik 
tarixində silinməz izlər qoyub, xalqın 
qəlbində azadlıq və istiqlal duyğu-
larını gücləndirməklə respublikanın 
gələcək müstəqilliyi üçün etibarlı 
zəmin hazırlayıb”. Bu zəmin 1991-ci 
ildə gerçəkləşdi, Azərbaycanın dövlət 
müstəqilliyi bərpa olundu.

Bu gün müstəqil dövlətimiz 
və xalqımız Azərbaycan Xalq 
Cümhuriyyətinin fəaliyyətinə böyük 
qürur hissi ilə və hörmətlə yanaşır. 
Prezident İlham Əliyev ulu öndərin 
Cümhuriyyət ideyalarının yüksək 
səviyyədə təbliği siyasətini ardıcıllıq-
la davam etdirir. Xalq Cümhuriyyəti 
dövründə olduğu kimi, Azərbaycan 
xalqı və dövləti bu gün də demokratik 
dəyərlərə ciddi önəm verir.

1918-ci ildə Azərbaycan Xalq 
Cümhuriyyətinin yaradılması yal-
nız dövlətçilik tariximizin bərpası 
baxımından önəmli deyildi. Yeni 
respublikanın yaradılması, əslində, 
xalqımızın milli kimliyinin son dərəcə 
parlaq təcəssümü idi. Məlumdur ki, 
bu gün Avropanın ayrı-ayrı dövlətləri, 
ilk növbədə, demokratik cəmiyyət qu-
ruculuğunu özlərinin üstün cəhətləri 
kimi dünyaya təqdim etməyə çalışır-
lar. Halbuki Azərbaycan xalqı demok-
ratiya ilə bağlı öz seçimini hələ yüz 
dörd il bundan əvvəl etmişdi. İndiki 
dövrdə gender bərabərliyi qlobal miq-
yasda çox aktual mövzulardan biridir. 
Biz fəxr edə bilərik ki, Azərbaycan 
Xalq Cümhuriyyəti hələ bir əsr 
bundan əvvəl qadınların seçmək və 
seçilmək hüququnu tanımışdı. Xalq 
Cümhuriyyəti respublikada demokra-
tik dəyərlərin, o cümlədən də söz və 
mətbuat azadlığının təmin olunmasını 

özünün təməl prinsiplərindən biri kimi 
bəyan etmişdi. Xalq Cümhuriyyətində 
milli, dini mənsubiyyətə fərq qo-
yulmadan respublikanın bütün 
vətəndaşlarının hüquq və azadlıqları 
təmin edilirdi. 

Məlumdur ki, hazırda dünyada 
getdikcə artan gərginliklər fonun-
da multikulturalizmlə, tolerantlıqla 
bağlı çağırışlar böyük aktuallıq 
daşımağa başlayıb. Azərbaycan 
isə bu gün olduğu kimi, yüz il 
bundan əvvəl də cəmiyyətin mul-
tikulturalizm ənənələrinə böyük 
hörmətlə yanaşırdı. Prezident İlham 
Əliyev Xalq Cümhuriyyətinin bü-
tün demokratik ənənələrinə sadiq 
qaldığını bəyan edərək deyib: 
“Azərbaycan o ölkələrdəndir ki, 
hələ yüz il bundan əvvəl ən ülvi 
demokratik dəyərləri nəinki bəyan 
edib, öz praktiki fəaliyyətində onları 
təmin edib. Bugünkü Azərbaycan, 
müstəqil Azərbaycan Azərbaycan 
Xalq Cümhuriyyətinin varisidir. Biz 
Azərbaycan Xalq Cümhuriyyətinin 
bütün demokratik ənənələrinə sadiqik 
və bu ənənələri yaşadırıq”.

Azərbaycanda azad, demokratik 
cəmiyyət quruculuğuna nail olun-
ması ölkəmizin müstəqillik illərində 
əldə etdiyi ən böyük uğurlardan biri 
kimi dəyərləndirilir. Demokratiya 
yüz il əvvəl olduğu kimi, bu gün də 
xalqımızın şüurlu seçimidir. Müstəqil 
Azərbaycan azad, demokratik 
ölkə kimi uğurla inkişaf edir. Qısa 
müstəqillik tarixində respublikamızda 
hüquqi dövlət quruculuğu yolunda çox 
vacib uğurlar qazanılıb. Ölkədə söz, 
vicdan azadlığı, sərbəst toplaşmaq 
azadlığı, siyasi plüralizm tam təmin 
edilib.

1920-ci ilin aprel işğalından 
sonra Xalq Cümhuriyyətinin yaradı-
cılarından olan M.Ə.Rəsulzadənin 
və Azərbaycanda sovet rejiminin 
təşəbbüskarlarından N.Nərimanovun 
bolşeviklərə olan inamına münasibət 
bildirən Heydər Əliyev xüsusi olaraq 
qeyd edir: “Xalq Cümhuriyyətinin 
liderlərindən bəziləri hesab edirdilər 
ki, onların tutduğu müstəqillik yolu 
davam edəcəkdir. M.Ə.Rəsulzadə 
hakimiyyətin bolşeviklərə təhvil 
verilməsinə razılıq verərkən gü-
man edirdi ki, yeni hakimiyyət 
Azərbaycanın milliliyini, müstəqilliyini 
qoruyub saxlayacaqdır. O vaxt 
hakimiyyəti Azərbaycan Xalq 
Cümhuriyyətindən təhvil alan 
azərbaycanlıların bəziləri, o cümlədən 
N.Nərimanov da belə düşünürdü ki, 
onlar müstəqil Cümhuriyyəti bol-
şevik ideologiyası altında saxlaya 
biləcəklər. Ancaq təəssüflər ki, belə 
olmadı”.

Azərbaycan Xalq Cümhuriyyətinin 
fəaliyyətinə, onun həyata keçirdi-
yi tədbirlərə yüksək qiymət verən 
Heydər Əliyev Cümhuriyyətin 
dərslərindən də nəticə çıxarma-
ğı tövsiyə etmişdir: “1918-1920-
ci illərdə Xalq Cümhuriyyətinin 
həyatında olmuş çəkişmələr, 
didişmələr, hakimiyyət mübarizəsi 
və şəxsi mənafeyinə görə ümummilli 
mənafeyə zərbələr vurulması acı 
həqiqətdir. Biz keçmişimizdən ibrət 
götürməliyik, keçmişimizin zərərli 
tərəflərinin yenidən cücərməsinə yol 
verməməliyik”.

Əlbəttə, Xalq Cümhuriyyətinin 
fəaliyyət göstərdiyi dövrdə tarixi 
şərait tamam fərqli idi. Buna görə də 
Azərbaycan Xalq Cümhuriyyətinin 
tarixi düzgün təhlil edilməlidir. 
Prezident İlham Əliyev bu məqama 
diqqət çəkərək bildirmişdir: “İndi-
ki Azərbaycan Azərbaycan Xalq 
Cümhuriyyəti ilə müqayisə edilə 
bilməz. Çünki o vaxt çətinliklər də 
olub, müstəqilliyimiz tam imkan ver-
mirdi ki, Azərbaycan müstəqil siyasət 
aparsın. İqtisadi çətinliklərimiz olub, 
torpaq itkilərimiz də olub və bizim tari-
xi şəhərimiz olan İrəvan Ermənistana 
verilmişdir. Ona görə biz Azərbaycan 
Xalq Cümhuriyyətinin fəaliyyətini çox 
düzgün təhlil etməliyik. Bu müsbət 
və çətin məqamları gizlətməməliyik. 
Amma bütün çətinliklərə və əlbəttə 
ki, bizim üçün sağalmayan yara olan 
İrəvanın Ermənistana verilməsinə 
baxmayaraq, Azərbaycan Xalq 
Cümhuriyyətinin fəaliyyətini 
Azərbaycan dövləti və xalqı yüksək 
qiymətləndirir”.

Azər QARAYEV,  
Azərbaycan təhlükəsizlik 

orqanlarının və Birinci Qarabağ 
müharibəsinin veteranı

Bu respublikanın yaranması və az müddətdə də olsa, yaşama-
sı Azərbaycan xalqının dövlətçiliyinin bərpasında, Azərbaycanın 
dövlət müstəqilliyini əldə etmək yolunda, demokratik quruluş 
yaratmaq istiqamətində tarixi rol oynamışdır. Azərbaycan Xalq 
Cümhuriyyəti bir çox dəyərli işlər görmüş və Azərbaycanı bir 
müstəqil demokratik respublika kimi yaşatmağa çalışmışdır.

Heydər ƏLIYEV 
Ümummilli lider

Azərbaycan o ölkələrdəndir ki, hələ yüz il bundan əvvəl 
ən ülvi demokratik dəyərləri nəinki bəyan edib, öz praktiki 
fəaliyyətində onları təmin edib. Bugünkü Azərbaycan, müstəqil 
Azərbaycan Azərbaycan Xalq Cümhuriyyətinin varisidir. Biz 
Azərbaycan Xalq Cümhuriyyətinin bütün demokratik ənənələrinə 
sadiqik və bu ənənələri yaşadırıq.

Ilham ƏLIYEV 
Azərbaycan Respublikasının Prezidenti

Xalqımızın milli dövlətçiliyə nail olmaq arzularının gerçək 
ifadəsi olan və ömrü cəmi 23 ay çəkən Azərbaycan Xalq 
Cümhuriyyəti ürəklərdə elə bir məşəl alovlandırdı ki, 70 il ərzində 
hökmranlıq etmiş totalitar kommunist rejiminin amansız cəza-
repressiya maşını da onun şöləsini söndürə bilmədi. Azərbaycan 
Xalq Cümhuriyyəti az yaşasa da, xalqımızda azadlıq, müstəqillik 
ruhunu daha da gücləndirmiş oldu. XX əsrin 80-ci illərinin orta-
larından etibarən bütün dünyada, o cümlədən Azərbaycanda baş 
qaldıran milli oyanış dalğası əzəmətli xalq hərəkatına çevrilərək, 
yeni dünya nizamının təməlini qoyanda Azərbaycan Xalq 
Cümhuriyyətinin idealları xalqımız üçün mayaka döndü və özünü 
AXC-nin varisi elan edən Azərbaycan Respublikası 1991-ci ildə 
yenidən dövlət müstəqilliyinə qovuşdu.

Təbriz Əmmayev: “TEKNOFEST Azərbaycan” 
aviasiya, kosmos və yaşıl texnologiyalar 
sahəsində keçirilən möhtəşəm festivaldır

“TEKNOFEST Azərbaycan” aviasiya, kosmos və yaşıl texnologiyalar 
sahəsində keçirilən möhtəşəm festivaldır. Diqqətçəkən məqam isə bu 
festivalın ilk dəfə Türkiyədən kənarda - Azərbaycanda keçirilməsidir.

AZƏRTAC xəbər verir ki, bu fikirləri Ener-
getika Nazirliyi yanında Bərpa Olunan Enerji 
Mənbələri Dövlət Agentliyinin direktor müavini 
Təbriz Əmmayev söyləyib.

Festivalın iki ölkə arasında olan 
dostluğun, qardaşlığın, strateji müttəfiqliyin 
bariz nümunəsi olduğunu vurğulayan 
T.Əmmayev deyib: “Bu festival çərçivəsində 
keçirilən bilik yarışmalarından biri də yaşıl 
texnologiyalara aiddir. Biz də Agentlik olaraq 
BP şirkəti ilə festival çərçivəsində birgə 
stendlə çıxış edirik. Stendimizin məqsədi 
bu festivalda olan maarifləndirməyə, bilik 

və bacarıqların artırılmasına, gənclər 
arasında ətraf mühitin qorunmasına, yaşıl 
texnologiyalardan istifadəyə, rəqəmsal 
iqtisadiyyata və s. bu kimi sahələrdə olan 
təbliğata töhfəmizi verməkdir”.

Direktor müavini bildirib ki, təmsil etdi-
yi qurumun stendində bütün festival boyu 
təlimlər keçiriləcək: “Bərpa olunan enerji 
mənbələrindən istifadə, onun növləri, tex-
nologiyalar, aşağı karbon həlləri, dronlar 
haqqında təlimlər bu sahə üzrə ixtisaslaşmış 
mütəxəssislər tərəfindən aparılacaq”.

Bakıda “Ənənəvi mediadan yeni mediaya 
keçid: Qlobal trendlər və hədəflər”  
mövzusunda dəyirmi masa keçirilib

Dəyirmi masada Medianın İnkişafı 
Agentliyinin İcraçı direktoru Əhməd İsmayılov 
Azərbaycanda media sahəsində aparılan 
islahatlar barədə danışıb. Bildirib ki, çağdaş 
Azərbaycan oxucusunun keyfiyyətli kontentlə 
təmin olunması üçün bütün digər media 
subyektləri kimi qəzetlər də inkişaf etməlidir. 
Vurğulanıb ki, MEDİA Agentliyi çap mediası-
nın onlayn formata keçidinin təmin edilməsi 
məqsədilə Azərbaycanda ilk dəfə olaraq 
müxtəlif qəzet və dərgilərin elektron versiya-
sının yerləşdiriləcəyi “E-köşk” platformasının 
yaradılması prosesini başa çatdırmışdır. 
İcraçı direktor bildirib ki, dövlət dəstəyinin 
məqsədi çap mediasının yalnız biznes 
strukturu kimi formalaşmasına yardım etmək 
deyil, texniki imkanlar baxımından onlayn 
media ilə bərabər olmayan rəqabət şəraitində 
ciddi fikir tribunası kimi qəzetlərin ayaqda 

qalmasına kömək göstərməkdir. Başqa sözlə 
desək, dövlət yazılı medianın timsalında 
Azərbaycan dilinin inkişafına, ənənəvi publi-
sistik düşüncənin yaşamasına, eyni zaman-
da, cəmiyyətdə plüralizmin möhkəmlənərək 
sərhədlərinin genişlənməsinə dəstək göstərir.

Türkiyə Azərbaycan Dostluq Əməkdaşlıq 
və Həmrəylik Fondunun prezidenti Aygün 
Attar 44 günlük Vətən müharibəsindən sonra 
Azərbaycanın qalib mediasının önündə yeni 
vəzifələrin olduğunu bildirib, qalib medianın 
inkişafını təmin etməyin vacibliyini vurğulayıb.

Dəyirmi masada müzakirəyə qatı-
lan Türkiyədə akkreditasiyadan keçmiş 
beynəlxalq media subyektlərinin təmsilçiləri 
medianın müasir trendləri ilə bağlı fikirlərini 
bildirib və Türkiyə təcrübəsindən çıxış edərək 
rəqəmsal media mühitinə keçidlə bağlı 
düşüncələrini bölüşüblər.

Mayın 26-da ADA Universitetində Medianın Inkişafı Agentliyinin təşkilatçılığı 
və beynəlxalq ekspertlərin iştirakı ilə “Ənənəvi mediadan yeni mediaya keçid: 
Qlobal trendlər və hədəflər” mövzusunda dəyirmi masa keçirilib. AZƏRTAC 
xəbər verir ki, Medianın Inkişafı Agentliyinin Icraçı direktoru Əhməd Ismayılo-
vun moderatorluğu ilə keçirilən dəyirmi masada Türkiyə Azərbaycan Dostluq 
Əməkdaşlıq və Həmrəylik Fondunun prezidenti Aygün Attar, Türk Dövlətləri 
Təşkilatının mətbuat katibi Qəhrəman Halisçəlik, "Sabah" qəzetinin əməkdaşı 
Mahmud Övür və “Star” qəzetinin köşə yazarı Ardan Zentürk çıxış ediblər.

“TEKNOFEST Azərbaycan”da 
təhsil stendləri

Mayın 26-da ölkəmizdə ilk dəfə keçirilən “TEKNOFEST Azərbaycan” 
festivalının açılış mərasimi baş tutub.

Açılış mərasimində iştirak edən təhsil na-
ziri Emin Əmrullayev Təhsil Nazirliyinin təmsil 
olunduğu stendlərlə tanış olub. Stendlərlə 
tanışlıq zamanı nazir şagird və tələbələrlə 
söhbətində onların böyük maraq hissi ilə bu 
festivalda iştirakının sevindirici hal olduğunu 
qeyd edib. 

Emin Əmrullayev festivalın gənclərimizin 
rəqəmsal texnologiyaların inkişafı ilə 
bağlı tarixi nailiyyətlərinə körpü salacağına 
ümidvar olduğunu deyib və təşkilatçılara 

təşəkkürünü bildirib. 
Qeyd edək ki, Təhsil Nazirliyi festivalda 

STEAM layihəsinin təşkilatçılığı ilə şa-
gird və tələbə kateqoriyaları üzrə keçirilən 
“Baku Skills” müsabiqəsi, bir sıra ali təhsil 
müəssisələri tərəfindən təqdim edilmiş 
layihələr və  Naxçıvan Muxtar Respublikası 
Təhsil Nazirliyinin fəaliyyətini əks etdirən 3 
layihə ilə təmsil olunur.

